Thema: Nadolig
Mae’r cyflwyniad yn gosod y geni yn ei gyd-destun fel rhan o gynllun Duw i adfer ei berthynas gyda phobl, drwy anfon Achubwr i’r byd. Mae’n cysylltu’r Nadolig â’r Pasg mewn ffordd effeithiol a chyfoes. (Yn y cyflwyniad mae adnodau o Genesis 1, 3; Mathew 1, Luc 2, Ioan 1,8;  Eseia 9, 53; Micha 5).
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef pwrpas geni Iesu. 
Mae’r cyflwyniad yn addas ar gyfer oedran 14+, h.y. pobl ifanc yn hytrach na phlant bach.

Adnoddau: 8 darn o bren/cardbord, yn mesur 1m o hyd a 25cm o led. Un ochr wedi ei beintio’n arian/melyn, a’r ochr arall wedi ei beintio’n goch/brown. 

Bydd angen 8 person/plentyn i symud y darnau pren. Bydd rhaid ymarfer er mwyn sicrhau bod pawb yn gwybod yn union beth i’w wneud; ar adegau bydd raid i’r rhai sy’n gafael yn y pren eistedd neu blygu i sicrhau bod y pren/cardbord yn y lle iawn ar gyfer creu y siâp o dan sylw.

Bydd angen un neu fwy o ddarllenwyr.

Mae PowerPoint wedi ei baratoi i esbonio’n glir sut i osod y pren/cardbord.*
.....................................

· Nid hanes sentimental ydy hanes Gŵyl y Geni. Mae’n hanes â’i wraidd yn y cychwyn cyntaf un, ac mae’n hanes fydd yn para am byth.

· “Ar y dechrau cyntaf roedd y ddaear yn anhrefn gwag, ac roedd hi'n hollol dywyll dros y dŵr dwfn.”
Siâp 1: Seren arian/melyn
· Dwedodd Duw, “Dw i eisiau golau!” a daeth golau i fod. Roedd Duw yn gweld bod hyn yn dda.
· Dwedodd Duw, “Dw i eisiau goleuadau yn yr awyr i wahanu'r dydd a'r nos”. Gwnaeth Duw ddau olau mawr — yr haul a'r lleuad. Gwnaeth Duw y sêr hefyd.  Gosododd nhw i gyd yn yr awyr i oleuo'r ddaear,  i reoli dydd a nos, ac i wahanu'r golau oddi wrth y tywyllwch. Roedd Duw yn gweld bod hyn yn dda.

· O’r tywyllwch daeth goleuni, ac roedd harddwch y creu yn dangos mawredd a gogoniant Duw.
Siâp 2: Seren goch/frown
· Ond newidiodd pethau.  “Roedd yr ARGLWYDD yn gweld bod y ddynoliaeth bellach yn ofnadwy o ddrwg. Doedden nhw'n meddwl am ddim byd ond gwneud drwg drwy'r amser.” Pylodd y goleuni. Roedd yn well gan ran fwyaf o bobl y tywyllwch. 
· Ond roedd yr Arglwydd wedi paratoi ffordd i achub gwael, golledig,  euog ddyn.

Siâp 3: Preseb goch/frown

· “Mae'r bobl oedd yn byw yn y tywyllwch wedi gweld golau llachar. Mae golau wedi gwawrio.  Achos mae plentyn wedi cael ei eni i ni; mab wedi cael ei roi i ni.” 

· “Bydd e'n cael y cyfrifoldeb o lywodraethu. A bydd yn cael ei alw yn Strategydd rhyfeddol, y Duw arwrol, Tad yr oesoedd, Tywysog heddwch.” 
· Anfonodd ei unig Fab i’r byd, ac fe’i galwyd yn Emaniwel - “Mae Duw gyda ni.”
Tyfodd y plentyn yn fachgen cryf a doeth iawn, ac roedd hi'n amlwg bod ffafr     Duw arno. 

Siâp 4: Bwrdd goch/frown
· Eisteddodd wrth fyrddau ‘pechaduriaid’, torrodd fara hefo  casglwyr trethi, aeth i ddathlu priodas ac i gysuro’r galarus. Aeth i dai pobl gyffredin, a gwneud ffrindiau gyda gwerin Jwda.
· O gwmpas bwrdd bwyd mewn ystafell gyffredin dysgodd ei ffrindiau am ystyr y bara a’r gwin – am ei gorff a’i waed yn cael ei roi dros lawer.  


Siâp 5: Croes goch/frown
· “Cymerodd ein salwch ni arno'i hun, a diodde ein poenau ni yn ein lle. 

Do, cafodd ei anafu am ein bod ni wedi gwrthryfela, cafodd ei sathru am ein bod ni ar fai. Cafodd ei gosbi i wneud pethau'n iawn i ni; ac am iddo fe gael ei guro cawson ni ein hiacháu.” 

Daeth tywyllwch dros yr holl wlad pan fu’n hongian ar y groes. Gwaeddodd “Gorffennwyd” a bu farw. 

Siâp 6: Seren hanner goch/frown + hanner arian/melyn.

· Ond atgyfododd y trydydd dydd. “Ynddo fe roedd bywyd, a'r bywyd hwnnw'n rhoi golau i bobl. Mae'r golau yn dal i ddisgleirio yn y tywyllwch, a'r tywyllwch wedi methu ei ddiffodd.” 
“Dilynodd y gwŷr doeth seren o’r dwyrain i Fethlehem. Aeth y seren o'u blaenau, nes iddi aros uwchben yr union fan lle roedd y plentyn.  Roedden nhw wrth eu bodd!  Pan aethon nhw i mewn i'r tŷ, dyna lle roedd y plentyn gyda'i fam, Mair, a dyma nhw'n disgyn ar eu gliniau o'i flaen a'i addoli.” 
Siâp 7: Seren arian/melyn. (sef y siâp cychwynnol eto)
Dwedodd Iesu mai ef oedd golau’r byd ac y byddai gan y rhai oedd yn ei ddilyn olau i'w harwain nhw i fywyd, ac na  fyddan nhw byth yn cerdded mewn tywyllwch.
Mae hanes y Nadolig yn hanes sy’n llawn cariad. “Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.” 

Gweddïwn: (Y siâp i ddod i lawr)
Ein Tad, diolch i ti am yr amser arbennig yma. Diolch am gyfle i gofio’r geni gwyrthiol ym Methlehem, Jwda dros ddwy fil o flynyddoedd yn ôl. Diolch bod y cyfan oll yn dy ddwylo di, ac yn rhan o dy gynllun di ar gyfer y byd. Roeddet ti wedi trefnu’r cyfan ymlaen llaw, fel proffwydodd Micha yn yr Hen Destament, 

Bethlehem Effrata, rwyt ti'n un o'r pentrefi mwyaf dinod yn Jwda. Ond ohonot ti y daw un fydd yn teyrnasu yn Israel — Un sydd â'i wreiddiau yn mynd yn ôl i'r dechrau yn y gorffennol pell. 

Diolchwn am y cyfle i ddathlu a mwynhau dros yr Ŵyl, a diolchwn i ti am yrru dy oleuni di, yn y Meseia Iesu, i’r byd. Amen.

GJenkins *(Gwasanaeth wedi ei addasu: ceir y gwreiddiol yn www.barnabasinschools.org.uk) 

